
O perfil representa un corte da Península Ibérica en sentido norte-sur. Seguindo esta
orientación o primeiro que atopamos é a costa cantábrica. Trátase dunha costa rectilínea
caracterizada polos acantilados e rasas. Os acantilados son costas que penetran cunha forte
pendente no mar e as rasas son serras graduadas paralelas á costa.

A pouca distancia da costa atopamos unha elevación que identificamos coa cordilleira
cantábrica, a cal presenta dous sectores ben diferenciados. O sector oeste, o macizo
asturiano, é de materiais paleozoicos, que formaban parte do zócolo da Meseta e
rexuveneceron na oroxénese alpina. No seu extremo occidental, a diferente dureza dos
materiais deu lugar a exemplos de relevo apalachense. No seu extremo oriental existe un
grande afloramento de calcarias primarias que constitúen os Picos de Europa, onde se
atopan as maiores altitudes da cordilleira (2.648 m. no pico Torre Cerredo). O sector leste da
cordilleira, a montaña cantábrica, é de materias secundarios calcareos, que foron
depositados polo mar no bordo da Meseta durante a era secundaria e se pregaron na
oroxénese alpina. Neste sector hai exemplos de relevo xurásico.

O seu desnivel cara ó sur é menos acentuado xa que a Meseta ten unha ampla zona de
altas terras (entre 800 e 600 metros) dividida en dous sectores polo Sistema Central: a
submeseta norte, percorrida de Leste a Oeste pola rede fluvial do Douro, e a submeseta sur,
lixeiramente accidentada pola elevación observada no perfil que identificamos cós Montes
de Toledo e que separa dous altiplanos surcados pola rede fluvial do Texo (norte) e pola
conca hidrográfica do Guadina (sur).

A Meseta é unha elevada chaira, resto do antigo Macizo Hespérico, xurdido na oroxénese
herciniana da era primaria, arrasado pola erosión e convertido en zócolo ou meseta
deformada e destruida en gran parte durante a oroxénese alpina da era terciaria, de modo
que dentro dela poden diferenciarse o antigo zócolo paleozoico, as concas sedimentarias e
as serras interiores.

O antigo zócolo paleozoico aflora polo lado occidental da Meseta, onde a erosión varreu
a cobertoira de materiais terciarios depositada sobre o zócolo e deixou ó descuberto os
materiais primarios: granito, lousa e cuarcita. O relevo está constituido por penechairas que
son superficies de erosión moi suavemente onduladas, sen a penas diferencia de altura entre
os vales e os interfluvios. Nestas penechairas os ríos que atravesan a Meseta crearon fondas
gargantas ó encaixarse sobre materiais duros.

Polo lado oriental da Meseta a oroxénese alpina provocou fallas e o afundimento dalgúns
bloques do antigo zócolo que enchéronse con sedimentos terciarios, brandos na parte inferior
(arxilas, xesos e margas) e duros na parte superior (calcarias) e deron lugar a un relevo de
páramos, campiñas e costas.



As serras interiores da Meseta son as dúas elevacións que identificamos como Sistema
Central e Montes de Toledo. Formáronse na era terciaria cando, como consecuencia da
oroxénese alpina, o zócolo da Meseta experimentou fracturas e fallas que elevaron algúns
bloques. Ambos son de rochedo primario (granito, lousa e gneis) e teñen cumes suaves,
posto que son superficies de erosión levantadas.

O Sistema Central é, como pode observarse no perfil, un relevo máis vigoroso, que divide
a Meseta aproximadamente pola súa metade. As serras máis destacadas son Somosierra,
Guadarrama, Gredos (2.592 m. no pico Almanzor), Peña de Francia e Gata. Os Montes de
Toledo, de menor altura -uns 1.400 m.-, dividen en dous a submeseta sur, separando -como
xa dixemos- a conca do Texo da do Guadiana.

No bordo meridional da submeseta sur atopamos Serra Morena que non é propiamente
unha cordilleira, senón un brusco banzo que separa a Meseta do val do Guadalquivir. Trátase
dunha gran flexión fracturada en moitos puntos, producida polo empuxe desde o sur ó
levantárense as cordilleiras Béticas. O rochedo é paleozoico, de cor escura, ó igual que a súa
vexetación (xara). Ambas as dúas características danlle o seu nome. Vista desde o norte -
dende a Meseta-, Serra Morena ten escasa entidade montañosa -uns 700 m.-; pero vista
desde o sur aparece como un relevo alto e escarpado de 1.200 m. que cae bruscamente na
depresión do Guadalquivir.

A depresión do Guadalquivir era unha conca ou fosa prealpina que, trala oroxénese
terciaria, quedou entre o macizo antigo e a cordilleira alpina. Ten forma triangular e un relevo
practicamente horizontal -a súa altura oscila entre os 150 e os 250 m.-. A depresión, que é
paralela ás cordilleiras Béticas, estivo primeiro aberta ao mar. Logo converteuse nun lago
litoral ou albufeira e máis tarde, por colmataxe, en marismas pantanosas. Encheuse con
potentes espesuras de sedimentos terciarios e cuaternarios como arxilas, calcarias e margas
mariñas. O predominio dos materiais arxilosos dá lugar a campiñas suavemente onduladas
que, cando xorden os mantos de calcaria, forman mesas e cerros testemuña ou outeiros.

No bordo sur da depresión do Guadalquivir atopamos as cordilleiras Béticas, que
presentan unha gran complexidade xeolóxica e as maiores alturas da Península. Os seus
pregamentos orixinaron dous grandes conxuntos: a cordilleira Penibética e a Subbética.

A cordilleira Subbética, no interior, é de materiais secundarios depositados polo mar na
fosa bética. Estes eran alternativamente duros (calcarias) e brandos (margas) que ao
pregarse e erosionarse deron lugar a un relevo quebrado e irregular. As serras máis
destacadas son as de Cazorla, Segura, Sagra e Máxima.

Entre as dúas cordilleiras atópase unha depresión -intrabética- fragmentada en varias
depresións pequenas (foxas de Ronda, Antequera, Guadix e Baza), cheas de materiais
terciarios, que dan lugar a unha paisaxe de badlands, dada a aridez do clima.

A cordilleira Penibética bordea a costa. Está formada por materiais paleozoicos
pertencentes ó antigo macizo herciniano bético-rifeño levantados na oroxénese alpina. Nesta
cordilleira atópase Serra Nevada, cos picos Veleta e Mulhacén que con 3.482 m. é a maior
altitude da Península.

Finalmente atopamos ao sur desta cordilleira a costa mediterránea identificada có sector
bético xa que este se estende desde Xibraltar ata ó cabo de La Nao, na costa levantina.
Trátase dunha costa acantilada determinada polos relevos das cordilleiras Béticas, que
discorren paralelas a ela. Os acantilados alternarn con longas seccións de costa baixa, que
forman unha estreita chaira litoral creada polas abundantes achegas das cordilleiras Béticas.


